
Visoki predstavnik razgovarao
sa  decertificiranim
policajcima
Visoki predstavnik Paddy Ashdown jutros je u prostorijama OHR-
a  održao  sastanak  sa  osmoricom  bivših  policajaca,
predstavnicima  bivših  policajaca  koji  su  se  okupili  da
prosvjeduju pred zgradom OHR-a.

Visoki predstavnik ponovno je naglasio stav koji je dosljedno
iznosio u javnosti i koji je u više navrata prenio Vijeću
sigurnosti  UN-a,  a  to  je  da  je  zahtjev  decertificiranih
policajaca za revizijom upitnih odluka potpuno legitiman, te
da bi UN trebao uspostaviti mehanizam za reviziju tih odluka.

Reviziju pojedinih odluka IPTF-a koju bi vršilo tijelo pod
mandatom  UN-a  predložila  je  i  Venecijanska  komisija,
savjetodavno  tijelo  Vijeća  Evrope  za  ustavna  pitanja.

Visoki  predstavnik  je  objasnio  bivšim  policajcima  da  su
zakonske  ovlasti  za  pokretanje  takvog  mehanizma  revizije
isključivo u nadležnosti Vijeća sigurnosti Ujedinjenih nacija,
a ne OHR-a ili pravosudnih organa BiH, koji moraju poštivati
rezolucije Vijeća sigurnosti UN-a.

Prema Dejtonskom mirovnom sporazumu, UN/IPTF je dobio mandat
da  izvrši  reviziju  prethodnog  angažmana  svih  policajaca.
Mandat  IPTF-a  bio  je  potpuno  odvojen  od  mandata  OHR-a  i
djelovao je kako potpuno samostalna institucija. Mandat OHR-a
proističe  iz  sasvim  drugog  Aneksa  Dejtonskog  mirovnog
sporazuma. IPTF je bio direktno odgovoran Vijeću sigurnosti
UN-a; OHR odgovara Vijeću za implementaciju mira.

Od maja 2003. godine, visoki predstavnik je u više navrata
pokretao pitanje decertificiranih policajaca pred Ujedinjenim
nacijama. Posljednji put, u novembru prošle godine, u svom

redovnom izvještaju Vijeću sigurnosti UN-a visoki predstavnik
je izjavio slijedeće: “Koliko mi je poznato, Vijeće će možda
razmotriti reviziju procesa decertifikacije policajaca koji su
provele Međunarodne policijske snage Ujedinjenih nacija (UN
IPTF). Ovom prilikom želim vas potaći, kao što sam uostalom i
činio u ove prethodne dvije godine, da to uradite, i to bez
ikakvog  odlaganja…  Po  završetku  ovog  procesa  krajem  2002.
godine,  nijedna  odredba  koja  bi  omogućila  reviziju
problematičnih odluka u slučajevima kada postoje jasni dokazi
da  nisu  ispoštovane  propisane  procedure  nije  unešena  u
relevatne propise. Eventualna revizija bi konsolidovala proces
certifikacije  tako  što  bi  odluke,  koje  trenutno  dovode  u
pitanje cjelokupni proces, bile poništene ili potvrđene.”

Certifikacija  policijskih  službenika  koju  je  proveo  IPTF
predstavljala je ambiciozan i uglavnom uspješan pokušaj da se
rehabilitiraju policijske snage u BiH. Samo UN, a ne OHR, može
riješiti postojeće probleme.


